
Kutz kontseilariak Bamberg Fundazioaren "Osasun Teknologien Kudeaketaren” Saria jaso du
Sariak Foru Komunitateak medikuntza publikoari aplikatutako teknologia berriei emandako bultzada aitortzen du 
Asteazkena, 2007ko martxoaren 21a  Nafarroako Gobernuaren Osasun Departamentuko kontseilariak, María Kutz Peironcely, gaur Madrilen, Osasun Teknologien Kudeaketaren Saria jasoko du, Bamberg Fundazioaren eskutik. Entrega ekitaldia Palace Hotelean izango da (Cortes, 7. Madril) 13:30ean. Sariak Foru Komunitateak medikuntza publikoari aplikatutako teknologia berriei emandako bultzada aitortzen du. 

Bamberg Fundazioa erakunde pribatua da eta bere helburua osasun sistemaren eraginkortasuna teknologia berrien aplikazioaren bidez hobetzea da. Hauek dira lehentasuneko arreta arloak: ordenagailuak lagunduriko diagnostiko zelularra eta molekularrarekin lotutako teknologiak; sistema elektromedikoak; protesi azkarrak eta ezartze-terapiak; botikei aplikatutako bioteknologia; elikadura teknologiak eta adimen artifizial bidezko kudeaketa sistemak.

Osasun kontseilariak otsailean Bamberg Fundazioaren aurrean Nafarroako medikuntza publikoaren egoera eta teknologia berrien esparruan izandako garapenak azaldu zituen.
Nafarroako osasun publikoan, erabiltzaileenganako arretarako zerbitzuaren erreminta telematiko nagusiena “informatizatutako historia klinikoa" da. Hura bakarra da hiritar bakoitzarentzat, eta bertan osasun intzidentzia guztiak biltzen dira. Informatizatutako historiak Foru Komunitateko osasun-sare publikoaren osasun zentro guztientzat unibertsala eta erabilgarria da. Aipatutako informatizatutako historia klinikoan gaixoaren aurrekariak, erradiologiako probak, laborategiko analisien emaitzak, azterketak, botikak eta farmazia, erizainen laguntzak eta osagarrizko bestelako txostenak biltzen dira. 
Gaur egun, informatizatutako historia klinikoa %100ean ezarri da Lehen Mailako Osasunean eta ospitaleko eta anbulatorioetako inguruetan (bertan ere paperezko euskarrian dauden historia kliniko guztiak digitalizatzen ari dira) eta, laburbilduz, osasun zentro guztietan, medikua astean zenbait orduz joaten den kontsultategiak barne.  
Informatizatutako historia klinikoa osasun sistema publikoarekin lankidetzan aritzen diren erakunde publikoetara eta pribatuetara, eta Tuterako gunean abian jarri den ZIU mugikorretara eta etxez etxeko ospitaleratze zerbitzura hedatzeko fasean dago. Informatizatutako historia klinikoari esker, Lehen Mailako Osasuneko eta Osasun Espezializatuko medikuek aldi berean informazio berbera erabil dezakete, eta gaixoei dagokienez, sistemari esker, ez dira leku batetik bestera ibili behar eta kontsulta eguna eta orduari dagozkion lehentasunak ezarri ditzakete, hitzordu unibertsalaren bidez, espezialistaren osasun zentrotik. 
Bestalde, sistema telematikoari esker, erradiologien tradiziozko plaka horien ordez, irudi digitalak erabili daitezke, informatizatutako historia klinikoaren barne, erabiltzaileak kontsulta egiten duen edozein zentrotik ordenagailuaren bidez aztertzeko. Aurtengo urte amaierako, osasun zentro publiko guztietan sortzen diren irudi medikoen %80etatik gora, edozein proba diagnostikotik eratorrita, hiritar bakoitzaren historia klinikoaren barne egongo da.
Nafarroako osasun sare publikoak sistema telematikoen bidez garatzen duen beste tratamendu bat erretinopatia diabetikoaren prebentzioa da. Bertan, osasun zentroan hartutako begi hondoaren irudien bidez, espezialistak txosten bat egiten du etxe-medikuarentzat edo gaixoa oftalmologiako zerbitzura deribatzen du. Horretaz gain,   alergologiako diagnostikoak ere sistema honen bidez burutzen dituzte. Bertan, etxe-medikuak espezialistari telekontsulta bat egin diezaioke, protokoloaren araberako zenbait egoeratan. 
Osasun Departamentuko kontseilariak Internet bidezko Osasun Atari bat sortuko dela iragarri zuen. Aurreikuspenen arabera, aipatutako ataria 2007. urtean abian jarriko da eta  horren bidez, hiritarrari askotariko zerbitzuak eskainiko zaizkio, besteak beste: etxe-medikuaren kontsultarako hitzordua hartzea, osasun zerbitzuei buruzko gida digitala, hiritar bakoitzaren hitzorduen agenda osasun sistema publikoan eta munduko edozein lekutik, bere historia klinikoari buruzko laburpenaren atzipena.

